
ALEXANDER BARANDIARAN - MONDRAGON UNIBERTSITATEAREN HUHEZI FAKULTATEKO IRAKASLEA 

«Familiak lekua behar du haur eskolan, proiektuan parte hartu behar du» 

Haurraren garapen osasuntsuan oinarrituta antolatu behar da haur hezkuntza, Alexander Barandiaranen iritziz. Horretarako haurraren beraren gaitasunetan konfiantza handiagoa eduki behar dela uste du. 

JAKES GOIKOETXEA - DONOSTIA 

Alexander Barandiaran, Iñaki Larrea eta Elena Lopez de Arana Mondragon Unibertsitatearen Humanitate eta Hezkuntza Zientzien fakultateko irakasleek haur hezkuntzari buruzko txosten bat aurkeztu zuten duela aste batzuk unibertsitateak berak antolatutako jardunaldi batzuetan. 

0-3 urteko hezkuntzaren eztabaidan funtzio asistentziala eta funtzio pedagogikoa aurrez aurre jarri dira, ea zerk gailendu behar duen eztabaidatu da. Zerk gailendu behar du? 

Nahastu egiten diren kontzeptuak dira. Hainbat faktore nahastu egiten direnez, dikotomia hori azaleratzen da. Ez dakit zer neurritaraino eztabaida hori faltsua ez ote den, alegia, ez dela ondo bideratutako eztabaida: alde batetik, haurra zaindu egiten duzu; eta, bestetik, ikastetxe batean zaudenez, haurraren garapena bultzatzen duzu antolakuntza baten bitartez, ikastetxeak helburu pedagogikoak baititu. 

0-3 urte arteko hezkuntzak, aurreragoko hezkuntza garaiekin konparatuta, hori bai, hainbat baldintza ditu: lan baldintzak, hezitzaileen prestakuntza, ordutegia... Agian horiek gehiago zaindu behar dira. 
Ikastetxeak, neurri handi batean, gurasoentzat haurren aparkalekuak direla esaten da. Ados al zaude? 

Bai. 

Familiak ikastetxean haurraren heziketan parte hartu behar duela diozue. Ez al dago, ordea, familiaren eta eskolaren arteko etena? 

Bai. Haur eskolak continuum bat izan behar du haurraren bizitzan. Umea ezin da familiarik gabe aintzat hartu eta, ondorioz, familiak leku bat behar du haur eskolan. Horrela, ez genuke esango gurasoek haurrak aparkatzen dituztenik. 

Badirudi familiak haurra eskolaratzen duenean erreleboa edo konfiantza ematen diola hezitzaileari eta trantsizio gune bat egon behar du. Haurrak ez du bere mundua hausten, ez du bereizketarik egiten, baina guk bai, guretzat gauza ezberdinak dira familia eta eskola. Transferentzia hori egiteko ezinbestekoa da familiaren presentzia eta familiak hezkuntza proiektuan parte hartzea. Familiak jakin behar du hezitzaileak zer eta zergatik pentsatzen duen eta eskolak errespetatu egin behar du familiaren ikuspuntua. Adostasunera iritsi behar dute. Hori guztia aintzat hartuz gero, hainbat arazo saihesten dira. 

Jardunaldietan azterketa bat aurkeztu zenuten. Zein da azterketaren abiapuntua? 

Guretzat garrantzitsuena haurraren garapen osasuntsua da. Hori da helburua. Horren barruan haurrak gizarteratzea barneratzen du, haurra kolektibo batean kokatzen da. Haur hezkuntzaren espazioaren eta denboraren antolaketa zutabe horren arabera egin beharko litzateke. Hizkuntzaren, gizartearen, politikaren eta ekonomiaren testuingurua aintzat hartuta. 

Eskolaren eta familiaren ardura da, haurraren gaitasun guztiak garatzea, bakoitzak bere testuinguruan. Haur hezkuntzaren garaian ateak zabaltzen dira, haurraren gaitasunari irtenbidea ematen zaio. Askotan helduok, geure beldurren eta kontrolatzeko nahien eraginez, umea mugatu egiten dugu. Hasieran espazio batean mugatzen dugu: dugun espazioaren arabera antolatzen dugu hezkuntza proiektua; espazioaren antolaketak izan beharko luke, ordea, azken urratsa, hezkuntza proiektuaren ondorio. Ez da horrela egiten, ordea. 

Haur hezkuntzak zein ezaugarri izan behar ditu? 

Hiru funtsezkoenak hauek dira: harreman sozialetan atxikimendua, esplorazioa eta erritmo biologikoak errespetatzea. 
Azterketan atxikimendu segurua aipatzen duzue. Zer da? 

Gizaki guztiok daukagun berezko jokabidea da, bizirik irautea ziurtatzeko. Sistema konplexua da eta normalean ama edo beste norbait gertu mantentzen du. Beste animalia batzuek ere badute sistema hori. Harreman hori eraikitzen joaten da eta segurua edo segurtasun gabea izan daiteke, helduak haurraren beharrei ematen dien erantzunaren arabera. Atxikimendu horrek baldintzatzen du haurra munduratzea. Erantzuna egokia eta sentibera bada, atxikimendua segurua da eta haurra konfiantzaz munduratuko da. Lasai egongo da, edozer behar duela ere norbait izango duelako ondoan bere beharrak asetzeko. 

Eta eskolak bermatzen al du? 

Bermatu egin behar du; bermatuko ez balu, haurrarentzat bere testuingurua segurtasun gabea bada, oso zaila izan daiteke haurraren esplorazio garaia, haurra gehiago kezkatuko delako segurtasun faltaz hezitzaileak eskaintzen dionaz baino. 

«Haurrarengan sinetsi behar dugu, bere gaitasunetan konfiantza eduki. Berak badaki bere garapen osasuntsurako zer den egokiena». Hori diozue zuen azterketan, baina ez al dugu kontrolerako joera gehiago? 

Ez dago dena kontrolatu beharrik eta, askotan, beldurraren izenean, umearen gaitasunak mugatu egiten ditugu. Umeak behar duena emanez gero, garatzeko gaitasuna du. Haurrak berak markatzen du zer eta nola behar duen eta pixka bat behatuz gero, kontura daiteke. Sistema naturala da. Askotan ez dugu sinesten haurraren autoerregulazio sisteman eta baliabideak eman beharrean, bidea gehiegi markatzen diogu. Gizakia sistema natural batetik sistema artifizialera pasatu da: gizakiak haurrak berekin eraman beharrean, urrundu eta ezkutatu egin ditu. 

Aditu guztien esanetan, neurri handi batean 0-3 urte arteko garai horretan ezartzen dira etorkizuneko pertsonaren oinarriak. Behar besteko garrantzia ematen al zaio garai horretako heziketari? 

Batzuek ematen diote, baina historikoki ez zaio eman. Ikerketa batzuen arabera, haurrak gai dira lau hilabeterekin harreman sozialetan sartzeko. Gero eta gehiago ezagutu behar den garai bat da eta prestakuntza handia behar du, ez baitu guztiak balio. Garai sentibera da onerako edo txarrerako eta eragin handia du. 

0-3 eta 3-6 tarteen artean aldaketa handia al dago? 

Badirudi 0-3 urte artean heziketa jolasetan oinarritzen dela eta hiru urtetik aurrera txantxak amaitu eta lana eta diziplina hasten direla. Ez dut gogoko. Eskola tradizioz garapen kognitiboan oinarritu da, baina garapen kognitiborako funtsezko baldintza da garapen emozionala. Eta hori ez da aintzat hartzen. Garapen emozionalean inbertitzen den guztia bueltan etortzen da: haurra lasaiagoa izango da, esplorazio aberatsagoa egingo du, harremanak errazago egingo ditu... Guztia lotuta dago eta horretan inbertitu behar dugu. 

Hezitzaileak behar bezala prestatuta al daude? Curriculuma ongi antolatua al dago? 

Teorian bai. 

Haur hezkuntzaren kalitatean eragiten duten faktoreen artean hezitzaileen lan baldintzak aipatu dituzue. Behar besteko onespena al dute edo ia edozeinek egin dezakeen lantzat hartzen da oraindik? 

Kontraesana dago: guretzat haur hezkuntza garrantzitsuena den arren, gutxien baloratzen eta ikertzen dena da. Askok uste dute edozeinek zain ditzakeela haurrak. Zerbitzu gutxi daude, ez dago planifikazio orokorra... Beste herrialde batzuetan udalek askoz ere aukera gehiago dituzte. 

